TALBA EWKARISTIKA FIL-QUDDIESA TAŻ-ŻWIEĠ

S:
Il-Mulej magħkom.

P:
U miegħek ukoll.

S:
Nerfgħu qlubna ’l fuq.

P:
Nerfgħuhom lejn il-Mulej.

S:
Niżżu ħajr lill-Mulej Alla tagħna.

P:
Hekk sewwa u xieraq.

S:
Sewwa u xieraq tassew,

Mulej, Missier qaddis, Alla ta’ dejjem li tista’ kollox,

tajjeb u ta’ ġid għas-salvazzjoni tagħna li dejjem u kullimkien inroddulek ħajr.

Int fi tjubitek ħlaqt il-bniedem u rfajtu hekk fil-għoli

li fir-rabta bejn ir-raġel u l-mara fiż-żwieġ
ħallejt xbieha vera ta’ mħabbtek;

għax il-bniedem, li ħlaqtu għax ħabbejtu,

int tibqa’ ssejjaħlu biex igħix fl-imħabba,

ħalli jkollu sehem mill-istess imħabba tiegħek 
ta’ dejjem.
U l-misteru taż-żwieġ imqaddes,

kif hu għalina sinjal ta’ mħabbtek,

iqaddes ukoll l-imħabba tal-bniedem,

bi Kristu Sidna.

Bih intennulek innu ta’ tifħir

flimkien ma’ l-Anġli u l-Qaddisin kollha

u ngħidu bla heda:

P:
Qaddis, qaddis, qaddis, Mulej Alla ta’ l-eżerċti


Is-smewwiet u l-art mimlija bil-glorja tiegħek.


Hosanna fl-għoli tas-smewwiet.


Imbierek min ġej f’isem il-Mulej.


Hosanna fl-għoli tas-smewwiet.

S:
Qaddis tassew int Mulej,


għax meta ħlaqt il-bniedem xbieha  tiegħek,

ħlaqtu raġel u mara.

Inti ftaħt fuqhom l-Ispirtu tal-imħabba li jressaqhom lejn xulxin biex ikollhom sehem miegħek f’dan ir-rigal tal-ħajja.

U għax l-imħabba ta’ bejniethom ġejja minnek, inti tibni,

fuq l-għaqda ta’ bejniethom, il-ħajja ta’ l-aħwa.

Int bgħatt lil Ibnek il-għażiż biex iġedded il-patt tiegħek mal-bniedem.

Bis-saħħa tiegħu, int tajt tifsira ġdida lir-rabta ta’ bejn ir-raġel u l-mara, u b’hekk iż-żwieġ għamiltu s-siġill tal-għaqda tagħhom u s-sinjal speċjali ta’ mħabbtek għalina.

U aħna, Missier ħanin, biex nirringrazzjawk ta’ dan kollu, qegħdin nagħmlu hawnhekk, 
dak li għamel Ġesù,
meta waslet is-siegħa biex jagħti ħajtu għalina.

Agħmel li l-Ispirtu s-Santu,

illum bħal dakinhar, jibdel dan il-ħobż u dan l-inbid fil-Ġisem u d-Demm ta’ Ibnek:

sinjali li jfissru r-rabta tagħna miegħek.

Waqt li kien mal-mejda fl-aħħar ikla ma’ ħbiebu,

Ġesù ħa l-ħobż, u wara li radd il-ħajr, qasam,

Ta li ħbiebu u qal:

ĦUDU U KULU MINN DAN GĦAX DAN HUWA ĠISMI LI JINGĦATA GĦALIKOM.

Meta l-ikla waslet fit-tmiem tagħha,

Ħa l-kalċi bl-inbid u mill-ġdid radd il-hajr imbagħad ta lil ħbiebu u qal:

ĦUDU U IXORBU MINNU LKOLL, GĦAX DAN HUWA L-KALĊI TA’ DEMMI, TAL-PATT IL-ĠDID LI JIBQA GĦAL DEJJEM;

ID-DEMM LI JIXXERRED GĦALIKOM U GĦALL-BNEDMIN KOLLHA, GĦALL-MAĦFRA TAD-DNUBIET.

GĦAMLU DAN B’TIFKIRA TIEGĦI.

Dan hu l-misteru tal-fidi.

P:
Inħabbru l-mewt tiegħek, Mulej, inxandru bil-ferħ il-qawmien tiegħek, nistennewk sa ma tiġi fil-glorja.

S:
Missier ħanin, aħna ngħixu mill-ġdid, il-mewt ta’ Ibnek il-maħbub, l-aqwa xhieda ta’ l-imħabba tiegħu għalina.  Inġeddu wkoll, il-qawmien tiegħu u d-dħul tiegħu fil-glorja, għajn tat-tama li, aħna wkoll, meta jasal il-waqt, għad ngħixu miegħek.

Ilqa bil-qalb Missier, l-offerta ta’ Kristu,

offerta li saret tal-familja tiegħek kollha.

Ftakar, Mulej, fil-Knisja tiegħek imxerrda fid-dinja.

Inti tridha sabiħa, bħal għarusa żagħżugħa, ħielsa u fidila lejn l-għarus tagħha.  Ħalli l-Ispirtu tiegħek imexxiha dejjem, magħquda ma’ Ibnek il-maħbub, fit-triq tas-sewwa u ta’ l-għaqda.

O Alla, għajn tal-ħajja, u qofol ta’ kull rabta, int għaqqadt idejn dawn il-miżżewġin biex kuljum jagħtu kelma quddiemna lkoll tal-patt ta’ bejniethom, u ridt li r-rabta ta’ qlubhom, twassal għall-għotja ta’ ħajjithom lil xulxin.

Ħares mela, u kompli żomm dejjem fi mħabbtek lil dawn il-miżżewġin.

Ilqa wkoll din l-imħabba tagħhom li huma qegħdin joffrulek.

Ftakar fina lkoll, li nġbarna hawn nitolbuk b’qalbna ferħana.

Saħħaħ l-għaqda tagħna mar-rgħajja tal-poplu tiegħek;

Il-Papa Franġisku u l-Arċisqof tagħna Pawlu.

Nitolbuk ukoll għal dawk kollha li jafu xi tfisser tħobb u tkun maħbub; agħmel li jkunu ta’ għajnuna u ta’ faraġ għal ħuthom.

Fil-ħniena tiegħek, ftakar f’dawk li daqu l-morr tal-ħajja huma u jfittxu l-ferħ u l-imħabba.

Kun għalihom il-paċi, il-faraġ u t-tama, ħalli mill-ġdid jiksbu l-ferħ li tagħti l-imħabba tiegħek, fil-qadi ta’ ħuthom il-bnedmin.

Ftakar ukoll fl-għeżież tagħna u li ġew għandek qabilna, iftaħ dirgħajk u ilqagħhom fis-saltna tiegħek tal-glorja u s-sliem.

O Alla, Missier tagħna, li trid l-imħabba u l-ferħ tagħna lkoll, ġedded imħabbitna lejk u t-tama li ngħixu miegħek flimkien mal-Verġni Marija, Omm Alla, u ma’ l-għadd kbir ta’ qaddisin, biex infaħħruk u nberkuk għal dejjem, b’Ġesù Kristu, Ibnek il-għażiż.

Bi Kristu, ma’ Kristu, u fi Kristu,

Jingħata lilek, Alla Missier li tista’ kollox,

Flimkien ma’ l-Ispirtu s-Santu,

Kull ġieħ u glorja

Għal dejjem ta’ dejjem. Ammen.
